
 

 

Zusammenschlussvertrag Aarau-Unterentfelden  

Votum für Fraktion 

 

Gschätzte Herr Präsident, liebi Kolleginne ond Kollege 

Gschätzti Stadtrötinne ond Stadtröt, 

Liebi Gäscht 

 

Emmer weder werd mer ide Diskussion om de möglechi Zämeschloss vo Aarau ond 

Onterentfelde druf agsproche, wieso denn Onterentfelde ond Oberentfelde ned 

zersch wennd zämegoh. Do verwiisi gern uf de AZ-Artikel wo vor zemli genau zwoi 

Johr erschiene esch. Det werd vode Katja Schlegel historisch präzis ufzeigt, dass so 

öppis wie Entfelde gar nie geh het, aso Onter- ond Oberentfelde gar nie ei Gmeind 

gsii send. Schomol zäme gsii send aber Aarau ond Onterentfelde. Ide Ziite vom 

Mittelalter het Onterentfelde schomol zu Aarau ghört. Onterentfelde ond Aarau 

zäme, wär also nüt neus.  

För mech, wo siit zwänzg Johr ide Goldere wohne ond regelmässig im Wald goht go 

jogge, esch Onterentfelde scho höt quasi en Nochber-Stadtteil. De Wald ond de 

Distelberg trenned ned, nei sie verbinded, genau so wied WSB wo eus so schnell 

zmitzt is Dorf brengt. Wer met Onterentfelderinne ond Onterentfelder redt, merkt 

schnell, dass velli en nöche Bezug zu Aarau hend. Segs öber Frönde, Verwandti odr d 

Schuelziit a einere vo eusne Schuele. Au eusi beide Gmeinde schaffed höt scho i 

vellne Bereiche eng ond erfolgriich zäme. 

Wer de Prozess vode letschte paar Johr verfolgt het, merkt schnell: da esch weder e 

Not- no e Zwangshürot – nei do hend zwoi Gmeinde zäme gfonde, wos eifach passt.  

Persönlech ben ich de Meinig, dass Fusione per se ned emmer en gueti Wahl müend 

sii. Entscheidend esch ned di absolut Grössi vonere Stadt, sondern ob en potentielle 

Partner au wörkli zu Aarau passt. Di neu, grösseri Gmeind mues nämli eis Ganzes 

bilde, wo sech alli dehei fühle. Bi dem Zämeschlossprojekt beni überzügt, dass genau 

das erfüllt esch. Zäme chömmer Aarau stärche ond en zuekonftsfähigi Stadt bilde. 

D FDP-Fraktion het da Gschäft ond de Zämeschlossvertrag prüeft ond igehend 

diskutiert. Mer stelled fest, dass de planti Zämeschloss för eus in Aarau kei grossi 

Veränderige met sech brengt. För Onterentfelde änderet sech chli meh, aber - ond do 

mues mer allne Verantwortleche es Lob usspreche: Ich denke me esch dorchus met 

vell Fingerspitzegfühl ond guetem Gspüri – uf Augehöchi - i die Gspröch ond 

Verhandlige ine. Uf dere Basis het mer Lösige gfonde, wo au för Onterentfelde sette 

passe. 



 

 

S Rohrer Modell vo gezielte Fusione statt ere Grossfusion het sech im Prinzip 

bewährt. So cha Aarau massvoll wachse, ohni dasses zvell Veränderig uf einisch wäri. 

D Stadtpartei het im Früehlig en Info-Alass gmacht, wo mer zäme met de ehemalige 

Frau Gmeindamme vo Rohr, enere ehemalige Gmeindrötin ond Vertretige us Aarau 

ond Onterentfelde diskutiert hend, was Aarau usde Fusion met Rohr för da aktuelle 

Zämeschlossprojekt sett metneh. Me het schnell gmerkt, dass di Verantwortleche 

ehri Husufgabe gmacht hend ond genau die Pönkt, wo letscht mol velecht ned so 

ideal gloffe send, da mol besser mache.  

I dem Zämehang esch au die Klärig, was d Schuel betrefft, bi allem Beduure öber die 

Art ond Wiis, wie sechs ide letschte Woche zugespitzt het, rechtig. S Ziel mues sii: Ei 

Stadt, ei Gmeind, ei Schuel. S gliche gilt au i andere Bereiche. Zämearbet met 

bewährte Partner soll optimiert werde aber die wesentleche Kern-Ufgabe müemer 

ide Stadt zäme bewältige ond ned i verschednige Organisatione.  

Was bi eus ide Fraktion för bezli för Kritik gsorget het, esch de onterschedlech 

Omgang met de Namensfrog in Rohr ond Onterentfelde, au wemmer d Begröndig 

grondsätzlech chönd nochvollzieh. 

Was de Stürfuess betrefft, begrüessemer sehr, dass mer die 96% wot bibhalte. 

Metem Zämeschloss werd es Synergie- ond Wachstumspotential entstoh, wo es 

usglechnis Ergebnis ermögleche. Bedingig esch aber, dass mer do im Rot eus wörkli 

zroghalte met ständig neue Ufgabe ond Ufträg ad Stadt, demet da neue Aarau au met 

positive Ergebnis cha starte. Gemmer dem zarte Pflänzli Sorg ond lömmer eus au in 

Aarau uf neus ii. Me müend ide neue Stadt ned öberall de Aarauer Goldstandard 

döresetze, sondern dörfed ond sölled durchus au vo Onterentfelde lehre, wie mer s 

eint oder andere vlcht au chli effizienter cha bewältige. 

Au wenni metmim 99er-Johrgang no usem letschte Johrtuusig chome, gsehni de 

Zämeschloss au als Vertreter vonere jüngere Generation als Chance. Met 

Onterentfelde gwönne mer neu Flächene för Wohnruum ond Arbetsplätz. Osserdem 

werd Aarau als Sportstadt gstärcht, dank zuesätzleche Sportplätz, Tornhalle ond au 

de Schwömmsport gönnt. De neui Stadtteil schafft Perspektive ond Potential förd 

Zuekonft. Mer hoffed, dass mer die Chance denn au us wirtschaftlecher Perspektive 

packt ond attraktivi Onternehme in neue Stadtteil wird brenge.  

Zäme semmer starch gilt au in Bezug ufd Zentrumslaste. Aarau leistet vell – för eusi 

Börgerinne ond Börger aber auf för di ganz Region. Im Kiff, womer nacher 

diskutiered, tanzed ned nor Aarauerinne ond Aarauer, sondern di ganz Region ond 

drüber use. Wemmer Onterentfelde als Stadtteil chönd gönne, chömmer die Ufgabe 

wo astöhnd uf meh Chöpf verteile. Da fendemer sinnvoll. 

 

 



 

 

Insgesamt luegemer zueversichtlich uf da Zämewachse-Projekt. Glichzitig esch de 

Weg abr au bimne positive Ergebnis höt ond gegebenenfalls au ade Urne - no lang. 

Vom eigentleche Beschluss bis zum Ziitponkt womer eus denn wörkli als eis Aarau 

fühled, gohts no en Moment. Uf dem Weg müemer das Gspüri ond Fingerspitzegfühl, 

womer bis jetzt im Prozess zeigt het siitens Stadt bibhalte. Schön wär au, wemmer 

eus als Aarauer uf de planti neu Stadtteil zuebeweged. Also zum Bispel am Entefest 

da Wochenend verbiilueged ond eus vo dere positive Energie us de Gmeind löhnd lo 

astecke. Im Gegezug werde mer secher weder en schöni Zahl vo Onterentfeldnerinne 

ond Onterentfeldner in Aarau am Maiezug ha. Uf da freue mer eus scho.  

A propos Maiezug: I has amne Info-Alass schomol inere Frog agsproche. En Bitt a eusi 

Verantwortleche au in Bezug uf eusi Aarauer Traditione s nötige Fingerspitzegfühl z 

zeige – so wies im Detailkonzept ufgfüehrt esch. Sobald d Schuele zämegefüehrt 

werde, werde sech velecht einigi Froge stelle.  

I bitte do ond au i anderem Zämehang di Verantwortleche drom, wenn sech 

Veränderige sötte abzeichne, früeh alli relevante Chreise is Boot z hole, demet mer 

zäme gueti, breit abstötzti Lösige chönd fende. So chömer zäme s Zämewachse so 

gstalte, dass metem Zämeschloss de Zämehalt i eusere Stadt ned infroggstellt, 

sondern gstärcht werd. 

 

D FDP-Fraktion werd de Zämeschlussvertrag onterstötze.  

Ich schlüsse meteme Dank bi allen Beteiligte före Isatz ond bedanke mech förd 

Ufmerksamkeit. 


